
1. GAIA: Kontzeptuzko oinarriak eta helburuak
1.1  Prebentzioa
Prebentzioa zera da: nahi ez den egoera edo arazo bat ager ez dadin beharrezkoak diren informazioa eta hartu beharreko neurriak. Caplan eta Cowenen iritziz, Psikologiaren alorrean hiru prebentzio-maila bereizten dira:
· Lehen prebentzioa edo prebentiboa. Prebenitu beharreko egoera edo arazoa agertu aurretik egiten denari dagokio; izan ere, arazoak sorrarazi ditzaketen baldintzak edo ondorioak desagerraraztea da lehen prebentzioaren helburua.
Ondorio horiek zerikusia izan ohi dutenez haur eta nerabeen oinarrizko beharrizanen asebetetzean edo/eta gaitasun sozioemozionaletan egon daitezkeen gabeziekin, lehen prebentzioa hutsune edo gabezia horiek bideratuz egin daiteke.

Conyne-ren aburuz, hauek dira lehen prebentzioaren ezaugarriak:

· Proaktiboa da; hots, aurre hartzen die arazoei, horiek saihestuz.
· Haren helburua populazio osoa izan arren, arreta berezia jartzen du arrisku-populazioetan.

· Nahi ez den arazo/egoera saihesten du, edo behintzat, haren eragina murrizten du; horretarako, hura sorraraz dezaketen baldintzak desagerraraziz edo/eta testuinguruko baldintzak aldaraziz.

· Zuzenekoa edo zeharkakoa izan daiteke. Lehenengoan, psikologoak, orientatzaileak eta antzeko espezialistek gauzatzen dute; eta bigarrenean, espezialista ez diren pertsonek (irakasleek, gurasoek…) gauzatzen dute.

· Pertsonaren indar emozionala sustatzen du, hark egoera arriskutsuei aurre egiten jakin dezan.
Adibidea. Demagun LH eta DBHko ikasketak eskaintzen dituen eskola batean ari garela lanean, eta eskola-bortizkeria saihesteko zerbait egin nahi dugula. Egoera horretan, lehen mailako prebentzioa egingo genuke: eskola-giroa hobetzea, berdinkideen arteko harremanak hobetzea eta portaera prosozialak sustatzea helburu duten programak erabiliz. Programa horiek ikasle guztiei zuzenduta egongo liratekeen arren, arreta berezia jarriko genuke DBHko ikasleengan, eskola-bortizkeria ohikoagoa baita abagune horretan. Programak orientatzaileak berak (prebentzio zuzena) zein tutore eta antzekoek (zeharkako prebentzioa) aplikatuko lituzkete.

· Bigarren prebentzioa edo aringarria. Nahi ez den arazo edo egoeraren seinaleak atzematen direnean erabiltzen da, eta bi helburu nagusi ditu: arazoa ahalik eta azkarren identifikatzea eta bideratzea. Halakoetan, arazoa pairatzeko arrisku handia duten populazioak identifikatu eta haiei zuzendutako programa eta estrategia bereziak erabiltzen dira arazoaren eragina ahalik eta txikiena izan dadin.
Adibidea. Atzeman badugu ikasle talde bat jokabide oldarkorrak erabiltzeko ohitura hartzen ari dela, bigarren mailako prebentzioa egingo genuke jokabide horiek arazo bihur ez daitezken; horretarako, horiek desagerrarazteko programak aplikatuko genituzke.

· Hirugarren prebentzioa edo sendagarria. Dagoeneko nabarmena den arazo baten iraupena eta eragina ahalik eta txikienak izan daitezen erabiltzen diren estrategiei dagokie hirugarren prebentzioa, eta zerikusia du arazoaren tratamenduarekin eta errehabilitazioarekin.
Adibidea. Eskolan ubelduraz eta zauriz beteta dagoen ikasle bat ikusten badugu, erasoaren biktima izan den ikaslearekin eta erasotzaileekin erabiltzen diren estrategiek hirugarren prebentzioa islatuko lukete.

1.2  Esku-hartzea
Prebentzioa esku-hartzearen bitartez egin ohi da. Hau da, lehen, bigarren edo hirugarren prebentzioa gauzatu ahal izateko erabiltzen diren hezkuntza-jarraibide, jarduera, teknika, programa eta estrategiei dagokie esku-hartzea.
· Hezkuntza-jarraibideak. Psikologiaren eta Pedagogiaren arlotik jasotako informazioan oinarritzen diren aholkuak eta jarraibideak.

· Jarduerak. Helburu bat lortzearren prestatutako ariketa edo ekintzak.

· Teknikak. Jardueren oinarri diren prozedurei dagokie.

· Programak. Helburuak lortzeko prestatzen diren jarduera-plangintza sistematiko eta antolatuak.

· Estrategiak. Esku-hartzea osatzen duten urratsetan jarraituko den ildo multzoan datza.
Guk garapen sozioemozionalarekin zerikusia duen esku-hartzea aztertuko dugu. Honi dagokionez, holako helburu hauek lortzearren erabil daitezkeen esku-hartzeko baliabideak izango dira hizpide:
· Garapenaren alderdi hori oztopa dezaketen arrisku-aldagaiak urritu eta garapen sozioemozionala optimizatzen dutenak sortu edo/eta sustatzea helburu duten esku-hartzeak. Izan ere, garapena (bereziki sozioemozionala) ondo gerta dadin beharrezko diren baldintzak sortuz edo/eta sustatuz gero, hainbat arazo ekidin ditzakegu: autoestimu baxua, jokabide antisozialak eta antzeko arazoak.

· Garapen sozioemozionalaren alderdi jakin batzuk (gaitasun emozionalak, sozialak eta balioak) sustatzea helburu duten esku-hartzeak; izan ere, horiei esker gaitasun horiekin zerikusia duten arazoak ekidin daitezke: bazterketa, portaera oldarkorrak, diziplinarik eza... 

Lehenengo prebentzioarekin zerikusia duten helburu horiez gainera, bigarren prebentzioa egiteko esku-hartzea izango dugu hizpide, arrisku sozialean dauden haur eta nerabeekin erabilgarri izan daitekeen esku-hartzea ere aztertuko baita.
1.3  Garapen sozioemozionala
Garapen sozioemozionalak alderdi ezberdinak ditu: gaitasun emozionalak, sozialak eta balioak. Guk alderdi horiek sustatzea helburu duten esku-hartzeak aztertuko ditugu. Baina zer da garapen sozioemozionala? Oro har, gizakia bere taldean edo/eta gizartean murgiltzeko prozesua litzateke, eta bi alderdi ditu:
· Indibiduazioa. Honen bitartez, pertsonak besteengandik bereizirik dagoen gizaki berezia dela ikasi eta ulertzeaz gainera, bere ezaugarriak ezagutu eta gizartearen eskarietara egokitzen ditu.

· Sozializazioa. Pertsonak bere gizarte-taldearen motibo, balio, jokabide-eredu eta ezagutzak bereganatzen dituen prozesua da, eta horri esker, gizartean modu egokian jardutea lortzen du. Azken batean, sozializazioa, subjektuaren eta haren gizarte-munduaren arteko elkarrekintzaren ondorioa da. Gainera, elkarrekintza horretan subjektuak aktiboki parte hartzen du, bere ingurunearen ezaugarriak zehazten dituelako (pertsonen erantzunetan eraginez eta parte hartuko duen harremanak aukeratuz).

Lopezek hiru sozializazio-prozesu bereizten ditu:

· Afektiboak. Gaitasun emozionalen eta lotura afektiboen garapenarekin zerikusia dutenak.

· Jokabidezkoak. Gizarte-trebetasunen eta gizartean desiragarri diren jokabide-ereduen garapenarekin erlazionatuta daudenak.
· Ezagutzazkoa. Pertsonei, harremanei, balioei eta antzekoei buruzko gizarte-ezagutzen garapena.
1.4  Hezkuntza sozioemozionala (HSE)
Garapen sozioemozionalarekin zerikusia duten alderdien sustapenaz arduratzen den hezkuntzari deritzo, eta bere helburua zera da: haurrak zein nerabeak pertsona arduratsu, jator eta zintzo bihurtzea. Zenbait autoreren iritziz, lehen prebentzioa egiteko modua da HSE; izan ere, honen bidez, diziplinarik eza, biolentzia, gizarte aurkako jokabideak eta antzeko arazoak prebenitzeko erabilgarri izan daitezkeen gaitasun sozial eta emozionalen garapena sustatzen du.
Hauek dira HSEren bitartez sustatzen diren gaitasun nagusiak:
· Emozio-gaitasunak
Emozioekin zerikusia duten gaitasunak dira, eta hiru mota daude:

· Emozio-kontzientzia. Norberaren zein besteen emozioen ezagutza. Bi alderdiri egingo lioke erreferentzia:

· Emozioen ulermena. Horretarako behar dira, batetik, jakitea pentsamenduen, ekintzen eta emozioen artean bereizten; bestetik, ulertzea emozioen esanahia, zergatiak, ondorioak, abantailak eta desabantailak; eta azkenik, balioestea emozioen indarra.

Hala, pertsonarteko harremanak baldintzatzen dituzten sentimenduak ezagutzea eta horiekiko sentiberatasuna bermatzen dira, eta enpatia garatzen da. Honek bi gaitasun ditu: bestearen tokian jarri eta nola sentitzen den ulertzeko gaitasuna (osagai kognitiboa) eta besteak sentitzen duena sentitzeko gaitasuna (osagai afektiboa). 

· Mintzaira afektiboa. Sentimenduak eta emozioak izendatzeko eta adierazteko erabiltzen den hitzezko zein bestelako mintzaira. Berau ezagutzea, zabaltzea eta erabiltzea oso aberasgarria izaten da emozioen ulermenerako zein adierazpenerako.
· Emozio-erregulazioa. Norberaren emozio positibo zein negatibo bortitzak erregulatzeko, emozio positiboak sustatzeko eta bulkadak kontrolatzeko gaitasuna litzateke. Ez datza emozioak erreprimitzean; izan ere, emozioek beren funtzioa dute eta kaltegarria litzateke haiek erreprimitzea. Aitzitik, emozioak orekatzea da HSEren helburua, ezinbestekoa baita norberarentzat zein besteekiko harremanentzat. Beraz, emozio negatiboen maneiura eta emozio positiboen sustatzera labur daiteke.
· Emozio-autonomia. Inguruneko estimuluek gugan gehiegizko eraginik izan ez dezaten beharrezkoa den gaitasuna. Nolabait, emozio-dependentziaren eta loturarik ezaren arteko oreka litzateke, eta horretarako, ezinbestekoak dira norbere burua motibatzen jakitea, autokontzeptu positiboa eta autoestimu egokia izatea. Dirudienez, autokontzeptu positiboa izateak harremana du enpatiarekin eta jokabide prosozialarekin. Era berean, autoestimu egokia duten haurrek beren tasunak eta akatsak onartzen dituzte, eta hortaz, beren burua balioesteaz eta errespetatzeaz gain, beste pertsonekiko irekiago eta adiskidetsuago izan ohi dira. Hala, jokabide-arazo gutxi izaten dituzte, eta besteak onartzeko eta besteen sentimenduekin bat egiteko joera handiagoa izaten dute.

· Gaitasun sozialak edo sozioemozionalak

Pertsonen arteko harreman positiboak erraztu eta negatiboak ekiditeko beharrezkoak diren trebetasunak dira. Trebetasun horiek sozializazio-prozesua gauzatzen eta besteekin gizalegez erlazionatzen laguntzen dute. Gainera, asertibo izateko eta gatazkak bideratzeko ere baligarriak dira. Are gehiago, ezinbestekoak dira gizarte harremanak eraikitzeko, haiei esker besteak pertsonak direla ulertu eta haiekiko tratu enpatikoa eta tolerantea garatzen delako.

Gaitasun sozialak dituzten haurrek egoera jakin batean sozialki egokiak diren jokabide-errepertorio zabala eta jokabide bakoitza behar bezala erabiltzeko beharrezkoak diren gaitasun soziokognitiboak dituzte.
· Gaitasun soziokognitiboak
Egoera sozialak hauteman eta interpretatzeko, eta pertsonak eta haien jokabidea ulertzeko beharrezkoak diren gaitasun kognitiboen multzoa. Oinarrizkoenak gogamenaren teoria izenez ezagutzen dira, eta zerikusia dute beste pertsonen gogamena irudikatzeko gaitasunarekin: haurrek ulertzen dute beste pertsonen jokabidea haien usteen, nahien, asmoen eta antzeko egoera mentalen araberakoa dela, eta egoera mental horiek ez dutela zertan beraienekin bat etorri. Horregatik, beronen sustapena beharrezkoa da.
Gogamenaren teoriaz gain, Spivack eta Shurek beste pertsonekin harreman onak izateko eta pertsona arteko gatazkak bideratzeko ezinbestekotzat jotzen zituzten bost pentsaera daude (pertsona arteko arrazoibidea izenez ere ezagutuak).
· Aukerako pentsaera. Arazo bat bideratzeko ahalik eta aukera gehienetan pentsatzeko gaitasuna. Gogoeta egiteko gaitasunik ez duten edo oldarkorrak diren pertsonek ez dute aukerako pentsaerarik, eta irtenbide bakarra ikusten dute: indarkeria.

· Ondorioetan arreta jartzen duen pentsaera. Arazo bat bideratzeko egon daitezkeen aukera ezberdinen ondorioak iragartzeko gaitasuna. Gaitasun hori ez dutenek beren jokabidearen ondorioak jasan behar izaten dituzte.

· Kausa-pentsaera. Arazoen zergatiak zehazteko gaitasuna. Gaitasun hori ez dutenek, zoriari egozten diote gertakari oro, edo hitzik gabe geratzen dira arazo baten aurrean.

· Ikuspegi-pentsaera. Beste pertsonen ikuspegia hartzeari dagokio; hau da, jokabidea planifikatzeko edo judizioak egiteko garaian besteen ikuspegia kontuan hartzeko gaitasuna.
· Baliabide-helburu pentsaera. Helburuak zehazteko, horiek lortzeko dauden baliabideak aztertzeko eta helburuak lortzeko ekintzak eta jarduerak antolatzeko gaitasunei dagokie.
Gaitasun horiei guztiei esker, pertsona gai izango da modu egokian pertsonarteko arazoak bideratzeko eta hausnartu eta gero erabakiak hartzeko. Are gehiago, haren jokabideak izan ditzakeen ondorioez jabetzeko sentiberatasuna areagotu egiten da.

· Jokabidezko gaitasunak
Besteekiko portaera eragingarria eta gogobetegarria izan dadin erabiltzen ditugun ahozko (hitzak, doinua) zein bestelako (begiradak, irria, aurpegi- zein esku-keinuak, gorputz-mugimenduak, espazioaren erabilera eta hizketan ari direnen arteko distantzia) jokabideei dagozkie jokabide-trebetasun sozialak. 

Jokabidezko trebetasun sozial askok asertibitatearekin dute zerikusia; hots, pertsona egokiari dagokion unean norberaren sentimenduak, ideiak, iritziak eta antzekoak modu aske, argi eta xumez adieraztearekin. Beste modu batera esanda: besteenak ukatu eta eraso gabe, pertsonak bere ikuspuntuak ezagutarazi eta defendatzeko erabiltzen duen jokabideari dagokio. Beraz, asertibitateak dakar norbere mugak eta akatsak zein besteen alde onak eta txarrak onartu eta aitortzeko gaitasuna.

Astertibitate-mailaren arabera, hiru harreman-estilo gara daitezke:

· Estilo asertiboa. Asertibitate-maila egokia dute. Ondo moldatzen dira gizarte-ingurune ezberdinetan eta beren burua zein besteak errespetatzen dituzte. Gainera, zintzo, zuzen eta egoki jokatzen dute; emozio-oreka mantentzen dute; esaten eta entzuten jakiten dute; positiboak izaten dira; eta hitzezko zein bestelako mintzaira ondo erabiltzen dute.

· Estilo pasiboa. Asertibitate-maila urria dute. Kikilduak eta/edo nagiak izan ohi dira, eta ez dute arazoak bideratzeko gaitasunik izaten, ez dietelako aurre egiten. Horren ondorioz, bideratu gabeko arazoak pilatu ohi zaizkie.

· Estilo oldarkorra. Gehiegizko asertibitate-maila. Halakoetan, pertsonak bortizkeriara irits daitezke; hau da, besteen eskubideekiko begirunerik gabe, beren iritziak edo nahiak inposatzea helburu duten jokabideetara. Beraz, arazoak bideratu beharrean, areagotu egiten dituzte.
· Balioak

Gaitasun emozionalak eta sozialak gaizkia egiteko ere erabil daitezkeenez, garrantzitsua da HSEak balioak ere lantzea. Berauek, ongia eta gaizkia bereizteko erabiltzen ditugun uste, ideia edo iritziak dira, egoera orotan aplikatzen ditugunak, eta ondorioz, argitu eta landu beharrekoak.
*Aipagarria. HSEean erabiltzen den metodologia praktikoa da; izan ere, talde-dinamikaz, rol playing-az, jolasez eta antzeko teknikaz baliatzen da. Gainera, lehenbailehen hasi beharreko prozesua da. 
1.5  Hezkuntza-testuinguruak
Hezkuntza sozioemozionala hezkuntza-testuinguruetan gauzatzen da. Berauek, pertsonek gizartean bizitzeko behar dituzten ezagutzak, jarrerak eta gaitasunak jasotzen dituzten testuinguruak dira. Izan ere, testuinguru horietan gertatzen dira hezkuntza eta ezagutzen transmisioa.

Hezkuntza-testuinguruak anitzak dira: familia, eskola, lagun-taldeak, ikus-entzunezko euskarriak, hiriak zein herriak… Guk lehenengo biak izango ditugu hizpide.
3. GAIA: Arrisku soziala
Haur eta nerabeen oinarrizko premiak asebetetzeko eta haien ongizatea bermatzeko testuinguru ezberdinek izan beharreko baldintzak aztertu ditugu. Zoritxarrez, batzuetan testuinguruek ez dituzte baldintza horiek izaten, eta halakoetan adingabeak arrisku sozialean egon daitezke.
3.1  Zein dira arrisku sozialean dauden adingabeak?
Tradizionalki, familia-eremuan gertatzen ziren arazoen (esaterako, familia-desegituraketa, tratu txarrak, arduragabekeria, guraso eta seme-alaben arteko dinamika gatazkatsua, gurasoen afektibitaterik eza, diziplinarekin zerikusia duten arazoak, gurasoen psikopatologiak eta legez kanpoko jarduerak) ondorioz sozialki ez egokitzeko prozesuan edo arriskuan daudenak hartu izan dira arrisku sozialean dauden haur eta nerabetzat. Izan ere, gaiaren inguruko teoriek familian egon zitezkeen arrisku aldagaiak -hau da, pertsonen egokitzapen soziala zein pertsonala arriskuan jar dezaketen baldintza biopsikosozialak- azpimarratu dituzte. Esaterako: 

· Ikuspegi sozioanbientalista. Ingurune-aldagaien eraginari egozten dio arrisku sozialaren ardura eta ikuspegi horretan oinarritutako esku-hartze programak familiari laguntzeko helburua dute. 

· Ikuspegi konduktista. Aldarrikatzen du arrisku-egoerak sortzen direla gurasoek beren guraso-rola garatzeko eta seme-alaben oinarrizko premiak asebetetzeko arazoak dituztelako. 

· Ikuspegi psikodinamikoa. Bestalde, aldezten dute jokabideak familia-gaitasun afektiboekin zerikusia duten esperientzien ondorio direla.

· Ikuspegi sistemikoa. Honen arabera, jokabide-arazoak dituzten haur eta nerabeak zailtasunak dituen familia-sistema baten zati dira.

Haatik, gaur egun, familiak izugarrizko garrantzia izan dezakeela onartu arren, subjektuaren eta gizartearen arteko desegokitze-prozesuan eragina duten beste aldagai batzuk hartzen dira kontuan; izan ere, badira familia-eremuan arazorik izan gabe arrisku sozialean dauden haur eta nerabeak. Kontuan izanik haurren sozializazioan eragina duten arazo eta agertoki berriak agertu direla, egungo “arrisku sozial”aren definizioa zabaldu beharko litzateke, adingabeak arrisku sozialera bultza ditzaketen testuinguru eta arazoetara hedatuz.

Hala, hauek dira arrisku sozialean dauden haur eta nerabeak: behar bezala garatzeko beharrezko diren oinarrizko eskubideak errespetatzen eta oinarrizko beharrizanak asebetetzen ez dituzten ingurune ekologikoetan garatzen diren adingabeak. Beraz, arrisku sozialean egongo dira baldin eta familian, eskolan, berdinkideekiko harremanetan, erkidegoan, gizartean eta antzekoetan behar bezala garatzeko behar duten baldintzarik gabe garatzen badira. “Arrisku sozial”ean daude zeren: testuinguru horietan elkarrekintza berezi eta desegokiak izan eta bazterketa soziala pairatzeko arriskuan daude.
· Familia
Asko izan daitezke familiaren magaleko adingabeak arrisku sozialean sartzea erraztu ditzaketen arrisku-aldagaiak. Aldagai horien ondorioz, haurrek ez dute gurasoengandik arriskuekiko babesik jasotzen, ez eta garapenerako laguntzarik ere. Arrisku-aldagaiak hauek lirateke, besteak beste:
· Prekarietate ekonomikoa.

· Gurasoen hezkuntza-maila baxua eta droga-mendekotasunak.
· Depresioa.

· Gurasoak arriskua sorraraz dezaketen praktiketan murgilduta egotea; esaterako, legearen aurkako jardueretan.

· Arazo sozialak izatea; adibidez, bazterketa.

· Gurasoen arteko harreman-arazoak.

· Genero-indarkeria.
· Seme-alaba asko izatea, eta haien jaiotzen artean denbora-tarte laburra izatea.

· Tratu txarrak.

· Eskola
Eskola-testuinguruan haurrak zein nerabeak arrisku sozialean erortzea erraztu dezaketen fenomenoak bi jatorritakoak izan daitezke:
· Erakundearekin zerikusia duten alderdiak. Adibidez: eskolaren kalitatea eskasa izatea, irakasleen prestakuntzarik eza, eskolaren eta familiaren arteko harreman eskasa, eta irakasle edo/eta eskolako beste langileek eragindako tratu txar aktiboak (ekintzak) zein pasiboak (egin ezak).

· Ikasleek eragindako eskola-bortizkeria. Gero eta kezka handiagoa sorrarazten ari den gertakaria da, eta honetan datza: denboran zehar mantentzen diren askotariko jokabideak, hezkuntza-erkidegoaren elkarbizitza oztopatu eta nahasten dutenak. Jokabide horiek talde baten babesa duen ikasle batek egiten ditu, eta besteek, haien pasibotasun zein ezjakintasunarekin, mantendu egiten dituzte. 
Eskola-bortizkeriaren baitan, bi mota bereiz daitezke:

· Ekintza disruptiboak. Ikasgela barruan gertatzen diren egintzak, eta hezkuntza-funtzioak betetzeko giro desegokia sortzen dute. Adibidez: berandu iristea, irakaslea eskola ematen ari den bitartean ikaskideekin hitz egitea, mugikorrez hitz egitea edo mezuak bidaltzea, eta abar.

· Bortizkeria. Hitzezkoa, fisikoa, psikologikoa eta zeharkakoa izan daiteke. Berau irakasleekiko (esaterako: irainak, haien jabegoak suntsitu, erasoak, Interneten argitaratzen diren eraso, irainak eta antzekoak…), ikaskideekiko (hots, berdinkideekiko tratu txarrak), jabegoekiko (eskola-baliabideak lapurtzea edo eskola-instalazioak apurtzea) edo erakundearekiko (justifikaziorik gabe ez joatea, eskola-arbuioa, absentismoa eta antzekoak) zuzen daiteke.
Eskola-bortizkeriaren ondorioz, ez dira adingabeen beharrizan kognitibo eta sozialak behar bezala asetzen, eta ondorioz, arrisku sozialeko egoeran sartzen dira.
· Berdinkideak
Berdinkideekiko harremanetan ere gerta daitezke haur eta nerabeak arrisku sozialera eraman ditzaketen fenomenoak:
· Berdinkideak legearen aurkako jardueretan murgilduta egotea.

· Eskolatu gabe egotea.

· Droga-arazoak izatea.

· Jokabide arraroak egitea.

· Berdinkideekiko tratu txarrak. Jokabide aktiboak dira, eta horrela definitzen dira: haur batzuek beste batzuekiko duten luzerako jokabidea, zeina hitzezko irainean, arbuio sozialean, larderia psikologikoan edo/eta eraso fisikoan oinarritzen den. Hala, jokabide hori pairatzen dutenak beren kideen biktima bilakatzen dira eta kalte fisiko edo/eta psikologikoak pairatzen dituzte.
Tratu txarrak arrisku-egoerak dira biktimentzat, baina baita erasotzaile eta erasoen lekukoentzat ere; izan ere, horiek ere ikasten dute boterearen mugak oldarkortasunean eta nagusikerian daudela, eta horrek mendekotasunari buruz dituzten eskemetan eragin kaltegarria du.

Berdinkideen arteko tratu txarren bitartez, biktimen zenbait oinarrizko premia erasotzen dira:

· Arrisku errealekiko babesa. Eraso fisikoak badaude, ez da beren osotasun fisikoa bermatzen.

· Errealitate fisiko zein soziala ulertzeko premia. Berdinkideen testuinguruan ikasten diren kode moralek, tratu txarrean parte hartzen dutenentzat gizartean ez egokitzeko arriskua ekartzen dute.

· Emozio-segurtasuna.
· Autoestimuaren garapena.

· Harreman sozialak izateko premia. Garapenerako ezinbestekoa da adiskidetasun- eta kidetasun-harremanak izatea, eta horrelako egoerek arazoak ekar ditzakete adingabeen pertsonarteko harremanetan.

· Erkidegoa
Hauek izan litezke erkidegoan arrisku sozialera bultza dezaketen aldagaiak: 

· Auzo gatazkatsu edo/eta bortitzetan bizitzea.

· Aisialdi-jarduera eraikitzailerik eskaintzen ez duten auzoetan bizitzea.

· Bizilagunen arteko gizarte-kohesio eskasa; honek gizarte-isolamendura bultzatzen baitu.

· Gizartea
Gizartearen funtzionamenduaren ondorioz sortzen diren egoera askok bultza dezakete adingabeak arrisku sozialera:

· Kultura bera. Zenbait talderi buruzko estereotipoak, aurreiritziak, edertasun-irudiak eta horiei loturiko ohiturak, homofobia, sexismoa, arrazakeria eta oldarkortasuna.

· Komunikabideak. Izan ere, kulturaren ezaugarriak transmititzen dituzte.

· Sistema edo/eta egoera politikoa. Honen baitan kokatuko lirateke: iritzi politiko jakin batzuk defendatzen dituen norbaiten senide izateagatik paira daitezkeen tratu txarrak (errepresio politikoa edo bortizkeria politikoa); gastu sozialetan egiten diren murrizketa latzak edo gatazka armatuak;…..

· Egitura sozioekonomikoa. Adibide gisa aipa daiteke kapitalismoaren ondorioz sortzen diren egoera injustuak, gosea, krisialdi ekonomikoak eta migrazio-mugimenduak.
Egoera horiek guztiek –eta oro har, emigrazioak sortzen dituztenek– arrisku sozialeko egoeran jartzen dituzte haur eta nerabeak. Azken batean, bere herrialdearen hizkuntza, ohitura, aztura, balio, uste eta antzekoekin bat ez datozen herrialde ezezagun batera joan behar duen adingabearen beharrizan sozialak ez dira asebetetzen; izan ere, berdinkideen taldea bilatzeko eta haiekin parekotasunean oinarritutako harremanak izateko zailtasunak izan, eta zenbaitetan, bakartuta gelditzen direlako.

3.2  Nola atzeman?
Arrisku-egoeran dauden adingabeak atzematea lehenbailehen egin beharreko ataza dugu, desegokitze-prozesua hasi aurretik prebenitu behar baitira arazoak. Zoritxarrez, gehienetan arrisku-egoerak LHn sartzean atzematen dira, beranduegi denean.

Tradizionalki haurrak arrisku sozialera bultzatzen zituzten egoerak familiaren baitan gertatzen zirela uste izan da, eta ondorioz, haurren egoera fisikoa eta jokabidea zein gurasoen jokabideak aztertu izan dira; hartara, horri esker atzeman dira arrisku-egoerak edo/eta tratu txarrak. Prozedura hori baliagarria da haurrak babesteko familian eman daitezkeen arriskuetatik (bereziki, tratu txarretatik). Haatik, ez da baliagarria aurreko atalean azaldutako egoeretan gertatzen direnak atzemateko.

Horregatik, beharrizanak ez asebetetzearekin zerikusia duten arrisku-egoerak eta horiek izan ditzaketen ondorio kaltegarriak aztertzen dira arrisku-sozialean dauden haurrak detektatzeko. Arrisku-egoera horiek tratu txartzat hartzen dira muga jakin bat gainditzean. Ildo horretatik, tratu txarren adierazle batzuk arrisku soziala ere atzemateko baliagarri izan daitezke.
3.3  Tratu txarrak
· Definizioa
Felix Lopezen ustez, tratu txarrak behar bezala definitzeko beharrezkoa litzateke horien inguruan dauden bi eredu teoriko kontuan izatea: gabezia-eredua eta ongizate-eredua. 
· Gabezia-eredua
Gaur egun gabezia-eredua da nagusi, eta arreta jartzen du bai erasotzailearen jokabidean bai adingabeak pairatutako kalte edo gabezietan. Eredu horren arabera, tratu txarra zera da: adingabea zaintzen duenak nahita eragindako bortizkeria, gehiegikeria, utzikeria, esplotazioa eta kalte fisiko zein mental oro.
Gabezia-ereduaren abantailei dagokienez, epaileei erraztu egiten die haurrak zaintzaileekin jarraitu behar duen ala gizarte-egoitza batera eraman behar den erabakitzeko lana; izan ere, erasotzailearen jokabidea eta sortutako kalteak azpimarratzen ditu. Hala, egun nagusi da eredu hori adingabekoen babes- eta epaiketa-zerbitzuetan. Haatik, desabantaila anitz dakartza: 

· Salatu diren muturreko kasuez arduratzen da soilik.
· Ez ditu aintzat hartzen tratu txarrak eragin dituen familiak, laguntza eskainiz gero, izan ditzakeen baliabide positiboak, zenbaitetan haurra familiaren baitan mantentzea ekar dezaketenak.

· Ez du kontuan hartzen familia erruduntzat hartu eta gero gertatzen dena.
· Arrisku-aldagaiak soilik hartzen ditu kontuan, aldagai babesleak baztertuz.

Laburbilduz, gabezia-ereduak erabaki judizialak hartzea eta errudunak ezagutzea du helburu, baina ez adingabeen ongizatea bermatzea.

· Ongizate-eredua
Aurreko helburu hori lortzearren haurren eskubide den ongizatetik abiatzen den ongizate-eredua plazaratu zen. Horren arabera, tratu txarrak zera dira: adingabeari dagozkion eskubideak eta ongizatea kentzen dizkioten eta ustekabekoak ez diren ekintza, egin eza edo/eta utzikeria. Hartara, tratu txarrek kolokan jartzen dute adingabeen beharrizanen asebetetzea eta haien garapen fisiko, psikologiko edota soziala oztopatzen dute. 

*Aipagarria. Ekintza, egin eza edo utzikeria horiek eragiten dituztenak ez dira soilik pertsonak; erakundeak eta gizartea ere izan daitezke tratu txarren eragileak.
Definizio horretan hainbat alderdi azpimarratu behar dira:
· Tratu txarrak ez dira ustekabekoak.

· Gehienetan tratu txarrak haurrarengan kaltea sortzeko egiten diren ekintzatzat hartu arren, zenbaitetan ez da argi egoten ekintza horien heburua kaltea sortzea denik. Adibidez: 

· Gerta daiteke guraso batzuek, nahi gabe edo jakin gabe, haurraren beharrizan garrantzitsuren bati jaramonik ez egitea. 

· Badira zigor fisikoak erabiliz seme-alabak gaizki tratatzen dituztenak, horien mesedetan ari direlakoan.
· Tratu txarrek ondorio fisiko, psikologiko zein sozialak izan ditzakete.

· Tratu txarrak eragiteko hiru modu daude: ekintzak (nahita egindako jokabideak), egin eza (egin beharreko zerbait ez egitea) eta arduragabekeria (ekintza gaizki egiten denean).

· Tratu txarrak testuinguru ezberdinetan gerta daitezke.
Hauek dira ongizate-ereduaren abantaila eta desabantailak:
	ABANTAILAK
	DESABANTAILAK

	Adingabeen ongizatea hartzen da ardatz nagusitzat, muturreko egoeretara mugatu gabe. 
	Ez da erabilgarria arlo penalean, horretan familiek tratu txarrak ekiditeko baldintzak izatea eskatzen baita, eta ongizate-eredua aplikatuz gero, familiaren baldintzak ongizatea bermatzeko adinakoak izatea eskatuko luke.

	Aintzat hartzen du tratu txarrak familiaz besteko hainbat eremutan gerta daitezkeela. 
	

	Aldagai babesleetan eta adingabearen beharrizanetan arreta jartzen duenez, oso erabilgarria da prebentzioaren ikuspegitik.
	


Esan daiteke beharrezkoa dela gabezia-eredua erabaki judizialak hartzeko, baina aldezten da ongizate-eredua dela egokiena tratu txarrak pairatzen dituzten adingabeei zuzendutako prebentzio-lana egin eta esku-hartzea diseinatzeko. Ildo horretatik, aldagai babesleak prebentzioa diseinatzeko erabilgarriak dira; eta arrisku-aldagaiak, berriz, epaileek edo adingabeen babes-zerbitzuek erabakiak hartzeko.
Arestian esan bezala, arrisku-aldagaiak tratu txartzat hartzen dira muga batzuk gainditzen dituztenean. Muga horiek kulturaren eta une historikoaren araberakoak dira; aitzitik, adingabeen oinarrizko premia eta eskubideak ez. Azken hauek dira Lopezek aintzat hartzen dituen elementuak, eta ildo horretatik, abantaila ugari ditu:

· Adingabeen ongizatea du helburu. Helburu hori lortzearren, gizarteak haurren ongizatea hobetu eta tratu txarren definizio zorrotzagoak proposatuko ditu. Bakoitzaren mugak gizarteak eta legeek zehaztu behar dituzte, baina betiere ongizatera hurbiltzeko helburuarekin. Hau da, helburua ez da soilik tratu txarrak ekiditea, baizik eta guztion ongizatea bermatzeko arrisku-aldagaiak desagerrarazi eta babes-aldagaiak sustatzea.
· Kritika egiten die beste gizarte batzuetan baimenduta dauden tratu txarrei (esaterako, adingabeei lan eginaraztea). Hala ere, ez ditu kritikatzen gure kulturan baimenduta dauden tratu txarrak: neska jaioberriei belarria zulatzea arrazoi estetikoak direla medio; Rocio Ama Birjinaren prozesioan hura ukitzeko haur txikiek jasotzen duten tratua; eta abar.

· Ereduak lehen prebentzioa du helburu. Gizarte-zerbitzuen lana izan beharko litzateke arazoak prebenitzea eta adingabeen ongizatea bermatzea; eta ez soilik arazoa nabarmena denean esku-hartzea.

· Ekidin beharreko arrisku-aldagaiak eta sustatu beharreko babes-aldagaiak argitzen ditu.

· Tratu txarrak pairatu dituztenentzako laguntza orientatzen du, helburua ez baita soilik hura ez errepikatzea, baizik eta adingabearen ongizatea lortzeko baldintzak eskaintzea.

· Erabaki profesionalak hartzeko lagungarria da; izan ere, tratu txarrak gertatu diren familiaren gabeziak edo/eta mugak kontuan hartzeaz gainera, familiak dituen baliabide positiboak hartzen ditu aintzat. Hala, zenbaitetan nahikoa izan daiteke familiari laguntza ematea behar bezala funtziona dezan eta adingabearen beharrizanak asebetetzeko gaitasuna eskura dezan. Aitzitik, beste batzuetan hobeak izango dira beste aukera batzuk: adingabea harrera-familia baten esku uztea, adibidez.
· Motak
Tratu txar ezberdinak daude. Gure gizartean tratu txar ohikoenak hauek dira: 

· Gehiegikeria sexuala. Botere- edo autoritate-posizio batetik heldu batek adingabe batekin izan dezakeen sexu-jarduera oro. Halakoetan, berarengan izan ditzakeen ondorioak ebaluatzerik eta ulertzerik ez duen sexu-ekintzetan aurkitzen da haurra. 

Adibidez: bortxaketa, ukipenak, uzki-bortxaketa, intzestua, ustelkeria eta sexu-esplotazioa (prostituzioa, pornografia…).
Gehiegikeria sexuala beti aktiboa izaten da.

· Tratu txar fisikoak. Aktiboak edo pasiboak izan daitezke:
· Aktiboak. Haurrari min fisikoa eragiteko helburuarekin nahita egindako indarkeriazko jokabideak dira. Adibidez: labana, gerriko, zigarro eta antzekoekin eragindako erasoak; zigor fisikoak eta jipoiak... 

· Pasiboak. Utzikeria edo arduragabekeria fisikoa litzateke. Berau gertatzen da adingabearen arduradun diren pertsonak haren oinarrizko premia biofisiologikoak asebetetzeko gai ez direnean edo/eta adingabea babesteko eta segurtasun fisikoa eskaintzeko neurririk hartzen ez dutenean.

· Tratu txar psikologiko edo emozionalak. Aktiboak edo pasiboak izan daitezke:
· Aktiboak. Haurra psikologikoki mintzea, gutxiestea, haren autoestimua suntsitzea, eta bere buruan izan dezakeen konfiantza desagerrarazteko helburuarekin nahita eragindako hitzezko zein jarrerazko adierazpenei dagozkie. Adibidez: irainak, mehatxuak, umiliazioak…
· Pasiboak. Haurraren ongizate psikologikoa arriskuan jartzen duen utzikeriari dagozkio. Tratu txar mota hau pairatzen duten haurrez ez dute jasotzen beraietaz arduratzen diren helduengandik garapenerako beharrezkoak diren maitasuna, afektua, babesa, segurtasuna, laguntza…
Hala ere, badira beste batzuk: 

· Jaio aurreko tratu txarrak. Fetua behar bezala garatzeko, haurdunaldian ekidin beharreko sustantziak hartzean datza; hala nola, alkohola, kokaina, heroina… 
· Botere bidezko Munchaüsen sindromea. Zaintzaileek sintoma patologikoak sortzen dizkiote haurrari, eta behin eta berriz eramaten dute sendagilearengana sintoma horiek direla-eta, osasun-azterketak egin diezazkioten.
· Lan-esplotazioa. Guraso zein tutoreek adingabea etxean zein kanpoan honako lanak egitera derrigortzean gertatzen da: helduek egin beharrekoak dira, umearen ezaugarrietarako gehiegizkoak dira, umearen asebetetzea eta heziketa oztopatzen dute, eta lanaren helburu bakarra dirua irabaztea da.

· Galbideratzea. Adingabea haren integraziotik desbideratzen duten jokaeretan parte har dezan sustatzean eta harengan gizartearen kontrako jokabideak indartzean datza (besteak beste: oldarkortasuna, sexualitatea eta drogak). Berau bi modutan gerta daiteke:
· Gurasoek edo tutoreek integrazioa oztopatzen duten jarrera antisozialak edo desbideratuak indartzen eta errazten dituztenean.

· Guraso zein tutoreek adingabea estalki gisa erabiltzen dutenean delitu-jarduerak (lapurretan, droga-garraioan…) egiteko.
· Garapenaren atzerapen ez-organikoa. Garapen fisikoan gaixotasun organikorik egon gabe agertzen den atzerapena litzateke.
· Abandonatzea. 
· Erakunde-tratu txarrak. Hezkuntza-, osasun- edo justizia-erakunde, gizarte-zerbitzu, harrera-zentro eta antzekoetan gertatzen den tratu txarra da. Horrela definitzen da: botere publikoetatik eratorritako edozein legislaziok, prozedurak, ekintza zein egin ezak, edo profesionalen jarduerak sortutako abusua, egin eza, osasun-kaltea, emozio-kaltea, kalte fisikoa eta antzekoak ekarri edo adingabeen eskubideak urratzen dituena.
· Bullyinga.
· Guraso-alienazioa.

*Garratzitsua. Oinarrizko premiak & tratu txar motak erlazionatzen. 

	
	Tratu txar motak

	Premia biofisiologikoak ez asebetetzearekin
	Jaio aurreko tratu txarra.
Tratu txar fisikoa.
Utzikeria edo/eta arduragabekeria fisikoa.
Botere bidezko Munchaüsen sindromea.

	Premia kognitiboak ez asebetetzearekin
	Garapen ez-organikoaren atzerapena.
Pertsonen, munduaren eta bizitzaren ikuskera negatiboa transmititzea.

Hezkuntzarekin zerikusia duen arduragabekeria, eskola- zein familia-eremuetan.

Eskolaratzea emateko porrota; hau da, eskolaratzeari behar duen garrantzia ez ematea, eta ondorioz, umea behar bezala ez eskolaratzea.

Hezkuntza morala emateko eta arauak transmititzeko porrota; hau da, desegokiak diren arauak, balioak eta antzekoak helaraztea.

Ikuskatze-arduragabekeria (supervisory neglect). Jokabidea zuzentzeko erabiltzen den diziplina desegokia denean gertatzen da; besteak beste: araurik ez betetzea, besteekiko errespeturik eza eta jokabide-arazoak.

	Premia sozial eta emozionalak ez asebetetzearekin
	Arduragabekeria emozionala
Tratu txar emozionalak

Sexu-abusua


· Nola antzeman
Tratu txarrak gehienetan eremu pribatuan gertatzen dira, eta ondorioz, ez da batere erraza haiek antzematea (bereziki seinale ikusgarririk uzten ez duten tratu txarren kasuan. Hala ere, bada haiek detektatzera eraman gaitzaketen adierazleak. Horietako batzuk haurrarengan sumatu daitezke, baina beste batzuk haurra zaintzeaz arduratzen diren pertsonengan beha daitezke.

*Garrantzitsua. Adierazle guztiek ez dute zertan beti adierazi tratu txarrak daudenik; hau da, jokabide arazoak, ubeldurak edo eskola-atzerapena ez dira beti tratu txarren ondorio izaten. Horregatik, adierazleak ezagutzeaz gainera, beharrezkoa da haiek interpretatzen jakitea. Horretarako, beharrezkoa da haurraren garapenaren inguruko ezagutza izatea, tratu txarretatik bereiztearren.
*Aipagarria. Tratu txar ezberdinen adierazle nagusiak ikasgaiko liburuko 163-174. orrialdeetan aztertzen dira.

3.4  Arrisku-sozialeko esku-hartzea
Adingabeak murgilduta dauden ingurune ekologikoetan babes-aldagaiak sustatzea da arrisku soziala ekiditeko modurik egokiena.
· Babes-aldagaiak sustatzeko neurriak
Adingabeak murgilduta dauden ingurune ekologikoek baldintza berezi batzuk izan behar dituzte haien oinarrizko premiak asebete eta beren eskubideak bermatzeko. Baldintza horiek arrisku sozialaren babes-aldagaitzat har daitezke, eta hainbat alderdirekin dute zerikusia:
· Gizartea
Ezinbestekoa da esku-hartze politiko eta sozialak garatzea. Hain zuzen ere, adingabeen oinarrizko beharrizanak eta eskubideak aintat hartu dituzten ekonomia-, gizarte- eta lege-aldaketak gauzatu beharko lirateke adingabeak arrisku sozialera bultza ditzaketen egoerak desagerrarazteko; hala nola, pobrezia, emigrazioa eta bortizkeria.
Gizarteak bermatu beharko luke adingabeek beren beharrizanak asebetetzeko ezinbesteko diren osasun-, hezkuntza- zein ekonomia-baldintzak izatea:
· Familia. Helduentzako lanpostu egonkorrak, duinak eta ez-esplotatzaileak bermatu beharko lituzke gizarte-sistemak. Horri esker, egonkortasun ekonomikoa lortuko lukete, eta ondorioz, seme-alaben oinarrizko premiak asebete eta haien eskubideak bermatzeko beharrezko diren baliabide ekonomiko eta materialak lortu ahal izango lituzkete.

· Hezkuntza-politika. 0 urtetik hasi eta Batxilergoa edo Lanbide Hezkuntza amaitu bitartean hezkuntza unibertsala bermatuko lukeen hezkuntza-sistema sustatu beharko litzateke. Sistema horrek, gaitasun intelektualak eta ezagutzak sustatzeaz gainera, adingabeen oinarrizko premiak asebete, haien eskubideak errespetatu eta HSE landuko lituzke, adingabe guztien integrazioa bermatzeko.

· Osasun-arloa. Adingabe guztientzat eta haien familientzat eskuragarri liratekeen osasun-zerbitzuak eskaini beharko lirateke. Horietan, arazo fisiko zein psikologikoak prebenitzeko neurriak eskaintzeaz gain, prebentzioak huts egiten duenerako tratamenduak eskaini beharko lirateke.

· Auzo, herri eta hirietan aisialdi-jarduera eraikitzaileak antolatu beharko lirateke adingabeek horietan parte har dezaten.

· Komunikabideetan, arrisku soziala sorraraz dezaketen mezuak (aurreiritziak, estereotipoak…) desagerrarazi beharko lirateke, horretarako legeak edo bestelako neurriak betearaziz.
· Gastu militarrak desagerrarazi beharko lirateke. Hala, lortuko genuke, batetik, dirutza handi hori gizakion oinarrizko premiak asebetetzen erabili ahal izatea, eta bestetik, gerrak, gatazka armatuak, zenbait hilketa eta antzeko egoera tamalgarriak desagertzea.
· Gobernua. Arazoak segituan atzeman eta beharrezkoa den laguntza eskaintzen duten politika aktiboak sustatu beharko lituzkete, adingabeak benetan babestuta egon daitezen. 

Zoritxarrez, egun gobernuek hemen azaldutako neurriak lehenetsi beharrean, bankuen, militarren eta, oro har, egungo sistema mantentzearen aldekoen interesak lehenesten dituzte. Eta egoera hori aldatu ezean, beti izango dira arrisku sozialean dauden adingabeak.
· Adingabea
Adingabea hainbat ezaugarrik babes dezakete: autoestimu altuak, gizarte-gaitasunek, emozio-gaitasunek, balioek eta antzekoek. Izan ere, horiei esker zailago izan daiteke bazterketa, tratu txarrak eta antzekoak pairatzea, eta pairatzekotan, horiei aurre egiteko gaitasuna handiagoa izango da.

Kontuan izanda HSEak alderdi horiek guztiak sustatzen dituela, babes-aldagaiak sustatzeko modu bikaintzat har daiteke.

· Familia
Familia babes-aldagaia izateko, ezaugarri batzuk izan behar ditu: adingabeari afektua, emozio-laguntza, baldintzarik gabeko onarpena, zainketak, babesa… eskaini behar zaizkio. 

Helburu hori lortzearren, badira arrisku-egoeran dauden familiei zuzendutako esku-hartze programak. Berauen helburua izan behar da gurasoek euren seme-alaben jokabidea kontrolatzeko duten gaitasuna areagotzea, estrategia zigortzailerik eta gehiegikeriarik erabili gabe. Hala, irakasten zaie diziplina modu tinko eta arrazoituan aplikatzen eta seme-alaben jokabidearekiko interesa eta haiekiko afektua eta begirunea adierazten.

Programa hauen bidez, hiru arlo lantzen dira:

· Bereizketa. Gurasoak seme-alaben jokabidea bereizteko eta hari behar bezala erantzuteko duen gaitasunari dagokio. Gaitasun hori sustatzeko, terapeutak gurasoari irakatsi behar dio familiarentzat arazotsu izan daitezkeen portaerak identifikatzen, eta horiek sorrarazi dituzten egoerak bereizten.

· Gurasoen jokabide-teknikak. Seme-alabak hezteko erabiltzen dituzten jokabideei dagozkie. Terapeutak teknika egokienak aukeratzen ditu familiak duen arazoaren eta haurren jokabidearen arabera. Hala ere, gurasoek eginkizun hauek bete behar dituzte:

· Haurraren ulermen-mailaren araberako arau egoki eta argiak ezarri.

· Errefortzu positiboa erabili.

· Jarraibide argiak eskaini.

· “Denbora kanpoan” delako teknika erabili.
· Komunikazio-gaitasunak. Gurasoei irakasten zaizkie haurren komunikazio-mailak eta haurrei entzuteko modu zehatzak. Bereziki lantzen den alderdi bat da komunikazio bitartez haurren kolaborazioa lortzeko gaitasuna.
· Eskola
Eskola babes-aldagaia izango da adingabea bertara ondo egokitzen bada. Izan ere, eskolara erregulartasunez joan, bertan harreman onak izan eta eskaera akademikoei ondo erantzuten dieten haurrek aukera txikiagoa izaten dute arrisku sozialean sartzeko. 

Aitzitik, bertan porrot eginez gero, arrisku-aldagai bihur daiteke. Hori ekiditeko, ezinbestekoa da eskolak ikasle guztiak diren bezalakoak onartzea, haien jokabidea eta errendimendua edozein izanda ere. Onarpen horrek ekarri behar du eskolak haur bakoitzari, haren premien eta gaitasunen araberako eskaerak egitea. 

Halaber, haurraren gaitasun sozialak eta emozionalak sustatzea izan behar da eskolaren helburuetako bat; horretarako, HSE sustatuz.

· Beste laguntza-sistemak: osasun-, erkidego-, gizarte-zerbitzu eta antzekoak.
· Esku-hartzea tratu txarrak susmatu edo atzematen direnean
Prebentzioak huts egin eta tratu txarrak sumatu edo atzematen direnean, beharrezkoa izaten da esku-hartzea. Berau, urrats batzuk jarraituz gauzatzen da:
1. Atzematea eta egoeraren berri ematea. Adingaberen bat tratu txarrak pairatzen ari dela susmatuz edo jakinez gero, ezinbestekoa da berehala gizarte-zerbitzuei (egoera oso premiazkoa ez denean), poliziari zein adingabeen babes-zerbitzuei (premiazkoa denean) egoera horren berri ematea. Halaber, adingabeari behar duen laguntza mota oro (medikua, psikologikoa…) eskaini beharko litzaioke.
2. Ikerketa. Babes-zerbitzu bereziak berri-emaileekin elkartu, gutxieneko informazioa lortu eta egiaztatzen dute tratu txarrak egon diren ala ez. Horrez gain, egoeraren larritasuna ebaluatu eta haurrak duen/izan dezakeen arriskua aztertzen dute, eta horren arabera erabakitzen dute lehen bisita noiz egingo den.
3. Kasuaren ebaluazioa. Ebaluazio-fasearen helburuak hauek dira:

· Tratu txarren zergatia aztertzea.

· Haurra ebaluatzea, orainaldian izan ditzakeen kalteak eta etorkizunean izan ditzakeen arriskuak kontuan izanik.

· Familiak dituen premiak, hutsuneak eta antzekoak aztertzea.

· Familiak dituen baliabide positiboak aztertzea, eta jakitea laguntzaren bitartez beste batzuk aktibatu daitezkeen.

· Gizarte-zerbitzuek zein alderditan eta nola esku-hartu behar duten zehaztea.

· Kasuaren eta dauden aukeren programazioaren iragarpena egitea.

4. Ekintza-plangintza erabakitzea. Adingabekoaren premiak asebetetzeko ekintza-plangintza prestatzen da; hau da, helburuak eta horiek lortzeko urratsak zehazten dira. Horretarako, haurraren lege-egoera zehaztu, gurasoekin izango duen harreman-eredua zehaztu, eta familiari laguntzeko plana lantzen da, bai eta adingabeari laguntzeko plana ere. Gainera, familiaren ezaugarrien eta beharren arabera, esku-hartzerik egokiena ere aukeratzen da. 

Halakoetan erabilgarri izan daitezkeen esku-hartze programak askotarikoak dira:

· Guraso-trebetasunak irakastea helburu duten programak (guraso-hezkuntzarako programak). Hauen bidez arrisku-aldagaiak urritu eta babes-aldagaiak ugaltzea lortu nahi da, eta horretarako, gurasoei guraso-lana behar bezala egiteko beharrezkoak diren gaitasunak eta ezagutzak irakasten zaizkie.

Bi kategoriatan bana daitezke: 
· Populazio osoari eskaintzen zaizkionak. Lehen mailako prebentzioak dira, garapenean gerta daitezkeen arazoak eta hezkuntza-jarraibide desegokiak prebenitze aldera. 
· Arrisku-egoeran dauden familientzat. Tratu txarrak, utzikeria, bortizkeria, delinkuentzia eta antzeko arazoak prebenitzeko; jokabide-arazoak zein bestelako arazoak dituzten seme-alaben hezkuntza; eta gazteegiak diren gurasoen hezkuntza.
· Etxe-bisitariak eta familia-laguntza. Programa luzeak dira eta etxean garatzen dira. Helburu nagusia da familiei laguntza eskaintzea honako arazo hauek arindu edo gainditzeko: gizarte-isolamendua, autoestimu baxua, guraso-trebetasunetan egon daitezkeen arazoak…
· Banakako psikoterapia. Batzuetan, tratamendu terapeutikoak lagungarri izan daitezke. Terapiaren helburuak honako hauek izan daitezke: bulkaden kontrola, familian elkarrekintza egokiak garatzea, familia-harremanak hobetzea, familiako kideen inguruko itxaropen errealistak izatea, norberak bere rola hobetzea…

· Familia-terapia. Familiaren baitan egiten da, familiak dituen arazoak bertan konpondu behar baitira.

· Talde-tratamendua, talde-hezkuntza eta talde-laguntza. Helburu komunak dituzten taldeak sortzen dira. Lehenengoan, nortasun-mailako aldaketak sustatzen dira. Bigarrenean, ezagutzak eta gaitasunak irakasten dira. Hirugarrenean, taldekideek elkarri laguntzen diote.

· Bestelako laguntza-zerbitzuak. Esaterako, krisi-egoeretan ostatua eskaintzea; diru-laguntzak; etxean jasotzen den laguntza; haurtzaindegi-zerbitzua; lan-prestakuntza; alkoholismoa, droga-mendekotasuna eta antzeko arazoak gainditzeko zerbitzuak…

5. Esku-hartzea, jarraipena eta errebisioa. Azkenik, aukeratutako esku-hartzea martxan jartzen da. Horrez gain, zenbait kasutan, haren jarraipena egiten da eta, beharrezkoa bada, aldaketak egiten dira.

